
Hakan Fidanın Qırğızıstan və Tacikistana səfərləri 

 

Türkiyənin xarici işlər naziri Hakan Fidan yanvarın 9-u və 10-da müvafiq olaraq 

Qırğızıstan və Tacikistana bir günlük səfərlər edib. Səfər çərçivəsində keçirilən 

görüşlər zamanı əsasən ikitərəfli münasibətlər, o cümlədən regional və beynəlxalq 

problemlər ətrafında fikir mübadiləsi aparılıb. 

Yanvarın 9-da Xarici işlər naziri Hakan Fidan Qırğız Respublikasının xarici işlər 

naziri Ceenbek Kulubayevin dəvəti ilə bu ölkəyə səfər edib. Qırğızıstan Prezidenti 

Sadır Japarov Hakan Fidanı qəbul edib. Qırğızıstan tərəfindən verilən məlumata görə, 

Japarov Fidanla görüşdə səhiyyə, enerji və maliyyə sektorları və regional təhlükəsizlik, 

eləcə də ikitərəfli gündəmdə olan bir sıra məsələlər ətrafında fikir mübadiləsi aparıb. 

Görüşdə Prezident Rəcəb Tayyib Ərdoğanın Qırğızıstana planlaşdırılan rəsmi səfəri 

və Bişkekdə keçiriləcək Yüksək Səviyyəli Strateji Əməkdaşlıq Şurasının iclası müzakirə 

edilib. Japarov Qırğızıstan və Türkiyə arasında geniş sahələrdə əməkdaşlığın 

inkişafının müsbət dinamikasını alqışladığını vurğulayıb. Ticarət-iqtisadi əməkdaşlığa 

toxunan Japarov Qırğızıstan-Türkiyə Hökumətlərarası Komissiyasının Ankarada 

keçiriləcək iclasının iqtisadi gündəmə dəstək baxımından əhəmiyyətini vurğulayıb. 

H.Fidan həmçinin Qırğızıstan parlamentin spikeri Nurlanbek Şakiyev ilə də görüşüb. 

Kulubayev Qırğızıstana xarici işlər naziri kimi ilk dəfə səfər edən H.Fidan ilə 

Birgə Strateji Planlaşdırma Qrupunun 6-cı iclasına sədrlik ediblər. Həmçinin, tərəflər 

Prezident Rəcəb Tayyib Ərdoğanın Qırğızıstana rəsmi səfəri ilə bağlı hazırlıq 

məsələlərini müzakirə ediblər. 

İkitərəfli görüşün ardınca xarici işlər naziri H.Fidan Bişkekdə Qırğızıstanlı 

həmkarı Ceenbek Kulubayev ilə birgə mətbuat konfransı keçirib. 6-cı Birgə Strateji 

Planlaşdırma Qrupunun görüşünə toxunan Fidan, 2024-2026-cı illər üçün İşçi 

Proqram imzaladıqlarını bildirib. O qeyd edib ki, Birgə Strateji Planlaşdırma 

Qrupununun işinin mərkəzində duran mühüm məsələlər, Prezident Ərdoğanın 2024-

cü ildə Qırğızıstana səfəri zamanı iki prezident arasında keçiriləcək zirvə görüşündə 

görüləcək işlər, həmçinin iki ölkə XİN-ləri arasında görüləcək işlərdir. İki ölkənin 2024-

2026-cı illəri əhatə edən Birgə Strateji Planlaşdırma Qrupunun 6-cı İclasının 

bəyannaməsini imzaladıqlarını sözlərinə əlavə edib. H.Fidan iki ölkə arasında 

regional məsələləri müzakirə etdiklərini və Mərkəzi Asiyadakı qardaşlar arasında 

mübahisəli məsələnin olmayacağını vurğulayıb. Nazir Fidan çıxışında aşağıdakı 

ifadələrə yer verib: “Bizim institusionallaşma istiqamətində peşəkar şəkildə 

atdığımız addımlar bu baxımdan strateji əhəmiyyət kəsb edir.  

Mətbuata açıqlamada həmkarı Fidanla Mərkəzi Asiya, Əfqanıstan və yaxın 

regionda təhlükəsizlik məsələlərini müzakirə etdiklərini bildirən Kulubayev, 

“Beynəlxalq məsələlərdə ortaq perspektivimiz çox yaxındır, bu, sevindiricidir” deyib. 

Ceenbek Kulubayev beynəlxalq qurumlarda və Türk Dövlətləri Təşkilatı (TDT) 

çərçivəsində əməkdaşlığa “çox yüksək qiymət” verdiklərini ifadə edərək, “Qırğızıstan 

olaraq türk dünyasına inteqrasiyanı dəstəkləməyə hər zaman hazırıq” deyib. 

Kulubayev, xarici işlər nazirlikləri arasında bir çox sahələri əhatə edən əməkdaşlıq 

proqramının həyata keçirildiyini bildirib. O, Qırğızıstan-Türkiyə Qarışıq İqtisadi 

Komissiyasının Toplantısının keçirilməsi ilə bağlı razılığa gəldiklərini bildirib. Nazirlər 

həmçinin Qırğızıstan-Türkiyə İnvestisiya Fondunun yaradılması məsələsini gündəmə 

gətiriblər və Qırğızıstan-Türkiyə Manas Universitetinin (KTMU) fəaliyyətini müzakirə 

ediblər. Ölkədə Türkiyənin Maarif Vəqfinə bağlı məktəblərin sayının genişləndirilməsi 

məsələsini də müzakirə etdiklərini deyən Kulubayev, Türkiyə və Qırğızıstanda işləyən 

və yaşayan hər iki ölkə vətəndaşlarının təhsili və iş şəraiti ilə bağlı məsələlərə xüsusi 

diqqət yetirdiklərini, Qırğızıstan vətəndaşlarının Türkiyənin səhiyyə müəssisələrində 

pulsuz müalicə almasına imkan verən müqavilənin icrasının yenilənməsi imkanlarını 

müzakirə etdiklərini vurğulayıb. H.Fidan isə Türkiyənin Maarif Vəqfinin 

Qırğızıstandakı fəaliyyətinə, FETÖ məktəblərinin fəaliyyətinə son qoymaq səylərinə 

diqqət yetirdiklərini ifadə edib. O, səhiyyə sahəsində əməkdaşlıqla bağlı qeyd edib 

ki, Türkiyə səhiyyə sahəsində inkişaf etdirdiyi potensialını Qırğızıstana ötürmək üçün 

səylərini davam etdirir, TİKA-nın tikdirdiyi Türkiyə-Qırğızıstan müştərək xəstəxanası 

bu baxımdan seçilən nümunədir. Fidan TDT-nin daha effektiv və funksional olması 

üçün görüləcək işlər barədə də fikir mübadiləsi apardıqlarını bildirib. O həmçinin ötən 

il Qırğızıstanın Özbəkistanla imzaladığı sərhəd müqaviləsindən məmnunluq ifadə edib 

və bu il də Tacikistanla da oxşar məsələdə müsbət xəbərlər alacaqlarına ümidvar 

olduqlarını bəyan edib. Qeyd edək ki, Qırğızıstan və Tacikistan arasında son dövrlər 

sərhəd mübahisəsi, eləcə də suvarma, qaçaqmalçılıq və qeyri-qanuni sərhəd keçidi ilə 

bağlı məsələlərdən qaynaqlanan gərginlik yaşanıb. Qeyd edək ki, Sovet İttifaqının 

dağılmasından sonra iki Mərkəzi Asiya ölkəsi arasındakı münasibətlərdə Tacikistan və 

Qırğızıstan arasındakı ərazi mübahisəsindən dolayı son illərdə xüsusilə gərginlik 

müşahidə edilib.  

Qırğızıstan səfərinin ardınca yanvarın 10-da Tacikistanın xarici işlər naziri 

Sirojiddin Muhriddinin dəvəti ilə Düşənbəyə gələn Hakan Fidan Tacikistan Prezidenti 

Emomali Rəhman və tacikistanlı həmkarı ilə görüşüb. Hakan Fidan Düşənbədə 

Tacikistanın xarici işlər naziri S.Muhriddin ilə təkbətək və geniş formatda görüşüblər. 

Tacikistan Xarici İşlər Nazirliyinin verdiyi məlumata görə, görüşdə tərəflər siyasət, 

iqtisadiyyat, ticarət, investisiya, təhsil, elm, mədəniyyət, səhiyyə, turizm, təhlükəsizlik 

və terrorizmlə mübarizə sahələrində əməkdaşlıq məsələlərini müzakirə ediblər. 

Tərəflər iki ölkə arasında beynəlxalq və regional təşkilatlar çərçivəsində əməkdaşlıq 

məsələlərini də müzakirə ediblər. Görüşdən sonra Fidan və Muhriddin Tacikistan və 

Türkiyə Xarici İşlər Nazirlikləri arasında 2024-2026-cı illəri əhatə edən əməkdaşlıq 

proqramını imzalayıblar. 

Yanvarın 10-da Tacikistan prezidenti Rəhman xarici işlər naziri Fidanı qəbul 

edib. Tacikistan tərəfinin məlumatına görə, görüş zamanı Rəhman və Fidan tərəfləri 

maraqlandıran bütün sahələrdə, xüsusilə iqtisadi və sosial sahədə əməkdaşlığın daha 

da gücləndirilməsinin vacibliyinə diqqət çəkiblər. Rəhman ikitərəfli münasibətlərin 

hazırkı durumundan məmnunluğunu ifadə edib və iki ölkənin maraqlarına uyğun 

olaraq çoxşaxəli və uzunmüddətli ikitərəfli əməkdaşlığın daha da genişləndirilməsinin 

vacibliyini vurğulayıb. Rəhman və Fidan Tacikistan və Türkiyə arasında iqtisadiyyat, 

ticarət, sənaye və investisiya sahələrində əməkdaşlığın inkişaf etdirilməsinin iki 

ölkə arasında əlaqələrin prioritet sahələrindən olduğunu qeyd ediblər. Rəhman və 

Fidan ikitərəfli əməkdaşlığın daha da inkişaf etdirilməsində hökumətlərarası birgə 

iqtisadi komissiyanın iclaslarının, biznes forumlarının və iki ölkənin sənaye məhsulları 

sərgilərinin təşkilinin əhəmiyyətini vurğulayıblar. Görüşdə təhsil, elm, mədəniyyət və 

turizm sahələrində əlaqələrin inkişafı və genişləndirilməsi ilə bağlı da fikir mübadiləsi 

aparılıb, qarşılıqlı mədəni tədbirlərin təşkilinin ölkələr arasında mədəni-humanitar 

əlaqələrin möhkəmlənməsinə mühüm töhfə verəcəyi bildirilib. Rəhman və Fidan 

regional və qlobal məsələləri, o cümlədən Əfqanıstan və Fələstindəki siyasi vəziyyəti 

də müzakirə ediblər. Tacikistanın Əfqanıstanla bağlı fikirlərinin də qiymətləndirildiyini 

bildirən Fidan, “Türkiyə olaraq bölgə ölkələri ilə əməkdaşlığımız xüsusilə burada 

sabitliyin təmin edilməsi baxımından yaxından davam edir” deyib.  

Yanvarın 10-da Hakan Fidan Tacikistana səfəri ilə bağlı paytaxt Düşənbədə 

mətbuata açıqlama verib. Xarici işlər naziri H.Fidan bəyan edib ki, Tacikistan və 

Qırğızıstan mart ayında aralarındakı sərhəd mübahisəsinə rəsmən son qoyacaq və 

bununla da regiona təhlükəsizlik və sabitlik gələcək. Fidan Türkiyə ilə Tacikistan 

arasında uzun illərdən bəri möhkəm və sarsılmaz əlaqələrin olduğunu bildirərək, iki 

ölkə liderlərinin göstərəcəyi ortaq təşəbbüslə bütün səviyyələrdə və sahələrdə 

əlaqələri inkişaf etdirməkdə tam qərarlı olduqlarını vurğulayıb. H.Fidan, bu gün türk 

iş adamlarının Tacikistanda necə daha çox fəaliyyət göstərə biləcəyi ilə bağlı 

danışıqlar apardıqlarını bildirib. Fidan bəzi layihələri, xüsusilə də maliyyə və 

investisiya məsələlərini ətraflı müzakirə etmək imkanının olduğunu bildirib. O, ticarət 

və investisiya qarşısındakı maneələrin aradan qaldırılması istiqamətində də fikir 

mübadiləsi apardıqlarını qeyd edib: “Bizim iş adamlarımızın daha çox sərmayə 

qoyması üçün hansı tədbirlərin görülə biləcəyi ilə bağlı müzakirələr apardıq. Bu 

çərçivədə yaxın gələcəkdə İqtisadi Əməkdaşlıq Komissiyasının birgə iclasının 

keçirilməsi planlaşdırılır”. Fidan Türkiyənin texniki yardım fəaliyyətlərinin davam 

etdiyini də bildirib: “Xüsusən də TİKA-nın fəaliyyəti Tacikistanda çox yüksək 

qiymətləndirilir. Cənab Prezident Emomali Rəhman da bunu dilə gətirdi. Bu, əlbəttə 

ki, bizim üçün qürurvericidir”. Fidan görüş zamanı təhsil sahəsində əməkdaşlıq 

fəaliyyətlərin necə davam etdiriləcəyini də müzakirə etdiklərini qeyd edib: “Xüsusilə 

daha çox tacik tələbənin Türkiyədə təhsil alması məsələsi gündəmimizdədir. Bu 

mövzuda Tacikistan tərəfdən ciddi tələb var”. Fidan, xüsusilə tələbələrin müəyyən 

fənlər üzrə təhsili və bacarıqların ötürülməsi ilə bağlı daha çox planlı iş aparmaq üçün 

razılaşdıqlarını izah edərək, Türkiyənin Maarif Vəqfinin (TMV) Tacikistanda geniş 

şəkildə fəaliyyət göstərməsi ilə bağlı tələblərini həmsöhbətlərinə çatdırdıqlarını 

söyləyib. Görüşlərdə Tacikistanın Əfqanıstanla bağlı fikirlərinin də qiymətləndirildiyini 

bildirib. Tacikistanın da regionda sabitliyə önəm verdiyinə diqqət çəkən Fidan 

ikitərəfli görüşlərdə sərhəd təhlükəsizliyi və terrorla mübarizə məsələlərinin müzakirə 

edildiyini bildirib. Türkiyə və Tacikistan təhlükəsizlik birliklərinin radikal təşkilatlarla 

bağlı əməkdaşlıq edəcəyini və bu çərçivədə bir mexanizm olduğunu bildirib. Bölgədə 

sabitliyi təmin etmək üçün region ölkələri ilə əməkdaşlığımız davam edir. Biz radikal 

təşkilatlarla əlaqədar əməkdaşlığımızı daha da inkişaf etdirəcəyik. Fidan qeyd edib ki, 

o, Tacikistan prezidenti İmomali Rəhmana da Prezident Rəcəb Tayyib Ərdoğanın bu 

il Tacikistana səfər etməyi planlaşdırdığını çatdırıb. Türkiyə prezidentinin bu yaz 

Tacikistana səfər edəcəyi gözlənilir. Səfər zamanı tərəflərin iki ölkə arasında müxtəlif 

sahələrdə, o cümlədən investisiya fəaliyyəti sahəsində əməkdaşlığın aspektlərini 

müzakirə edəcəyi gözlənilir. Həmçinin, Fidan ikitərəfli görüşlərdə sərhəd 

təhlükəsizliyi və terrorla mübarizə məsələlərinin müzakirə edildiyini bildirib. Türkiyə 

və Tacikistanın radikal təşkilatlarla bağlı əməkdaşlıq edəcəyi və bu çərçivədə bir 

mexanizmin olduğu bildirilib. 

Yanvarın 10-da H.Fidan Tacikistan Nümayəndələr Palatasının sədri 

Mahmadtoir Zokirzoda tərəfindən də qəbul edilib. Görüşdə Zokirzoda Türkiyə 

Respublikasının Tacikistanın xarici siyasət strategiyasında mühüm yer tutduğunu 

bildirib. Zokirzoda Tacikistanın Nümayəndələr Palatasının Türkiyə ilə məhsuldar və 

qarşılıqlı faydalı əməkdaşlığa xüsusi önəm verdiyini, parlamentlərarası dostluq 

qrupları vasitəsilə qanunvericilik və digər sahələrdə əlaqələrin inkişafına səy 

göstərdiyini bildirib. 

Yekun olaraq, H.Fidanın Qırğızıstan və Tacikistana səfərlərinin əsas məqsədləri 

2024-cü ildə Türkiyə Prezidenti R.T.Ərdoğanın Qırğızıstan və Tacikistana baş tutacaq 

səfərlərinə hazırlıq və FETÖ mənsublarına qarşı mübarizə istiqamətində birgə 

əməkdaşlığı gücləndirmək olub. Heç də təsadüfi deyil ki, bu səfərdən dərhal sonra 

yanvarın 11-də Qırğızıstan Dövlət Təhlükəsizlik Komitəsi dövlət çevriliş planı 

hazırlamaqda şübhəli bilinən ABŞ-da yaşayan iş adamı İmamidin Taşov və siyasi fəal 

Tilekmat Kurenovun fəal tərəfdaşlarının kütləvi saxlanmasını həyata keçirib. 

Hakimiyyəti zorla ələ keçirməyi planlaşdırdıqları iddia edilən həmin şəxslərin FETÖ ilə 

əlaqəli olduqları bildirilir. Bu təşkilatın Qırğızıstanda fəaliyyəti ilə bağlı daha öncə də 

geniş əks-səda doğuran hadisələr yaşanıb. Belə ki, Qırğızıstanda fəaliyyət göstərən 

“Sapat” türk liseyləri şəbəkəsinin prezidenti Orhan İnandı Türkiyənin sabiq milli 

müdafiə naziri Hulusi Akarın bu ölkəyə səfərindən təxminən bir ay əvvəl 2021-ci il 

iyunun 1-nə keçən gecə yoxa çıxıb. İyulun 5-də prezident Ərdoğan onun Türkiyə 

xüsusi xidmət orqanları tərəfindən tutulduğunu açıqlayıb. Bir çox yerli ictimai xadim 

və siyasətçi Türkiyə və Qırğızıstanın hərəkətlərini pisləyib. Prezident Sadır Japarov 

bildirib ki, Qırğızıstan İnandanın geri qaytarılmasını tələb edəcək. 16 iyun 2023-cü il 

tarixində Ankara Ali Məhkəməsi O.İnandını silahlı terror təşkilatına rəhbərlik etmək 

ittihamı ilə 21 il müddətinə azadlıqdan məhrum edib. Xatırladaq ki, daha əvvəl 

Qırğızıstanın keçmiş prezidenti (2011-2017-c illər), Rusiya meyilli siyasətçi kimi 

tanınan Almazbek Atambayev 2016-cı ildə Türkiyədə baş vermiş çevriliş cəhdinə görə 

bu ölkənin “Sapat” məktəblərinin bağlanması tələbinə kifayət qədər sərt cavab 

vermişdir: “Türkiyənin Qırğız Respublikasındakı səfiri Qırğızıstanda 3500 Gülənçinin 

işlədiyini deyib, görünür, “Sapat” müəllimlərini nəzərdə tutur, amma bu düzgün deyil. 

Əgər təhsil sistemində çalışan 3500 nəfərin hamısını terrorçu hesab etsəniz, həkimə 

müraciət etməlisiniz. Qoy inciməsin. Amma mən belə düşünürəm. Biz məktəbləri 

bağlamayacağıq. Biz onları açacağıq”. Görünür ki, Sadır Japarov Atambayevdən fərqli 

xarici siyasət kursu izləməkdədir. Xatırladaq ki, prezident seçildikdən sonra Sadır 

Japarov özünün andiçmə mərasimində geosiyasətlə bağlı tutacağı siyasi xəttdən 

danışarkən bildirmişdi ki, o, çoxvektorlu xarici siyasətə sadiq olacaq. Bu o deməkdir 

ki, suveren Qırğızıstan Amerika, Avropa və Asiya ölkələri ilə əməkdaşlıq etməyə 

çalışacaq: “Biz BMT, ŞƏT, TDT, AİB, eləcə də digər beynəlxalq təşkilatlar çərçivəsində 

beynəlxalq öhdəlikləri yerinə yetirəcəyik. Japarov Rusiya, Özbəkistan, həmçinin 

Türkiyə və Çini ayrıca qeyd etmişdi. 

Beləliklə, xarici işlər naziri Hakan Fidan vəzifəyə gəldiyi gündən son Mərkəzi 

Asiya səfərinə qədər 25 fərqli ölkəyə 36 səfər edən etmişdir. Beləliklə, Hakan Fidan 

Tacikistan və Qırğızıstana səfərləri ilə Mərkəzi Asiyanın bütün ölkələrinə səfər etmiş 

olub. O, 72 ölkədən olan həmkarları ilə 136 dəfə görüşüb. İlk xarici səfərini prezident 

Rəcəb Tayyib Ərdoğanla birlikdə Şimali Kipr Türk Respublikası və Azərbaycana edib. 

Ən çox ABŞ və Azərbaycana səfər edib. Hakan Fidan Azərbaycan və ABŞ-a üç dəfə, 

İngiltərə, İtaliya, Belçika, İran, Qazaxıstan, Misir və Səudiyyə Ərəbistanına isə iki dəfə 

səfər edib. 

Ukrayna ilə münaqişə fonunda Mərkəzi Asiyada təsir imkanlarının zəifləyəcəyi 

gözlənilsə də, Rusiya hələ də regionda əsas təhlükəsizlik oyunçusu olmaqda davam 

edir. Çin isə heç şübhəsiz əsas iqtisadi oyunçudur. Türkiyəyə gəldikdə, digər güc 

mərkəzlərindən fərqli olaraq daha çox bölgə ilə güclü dil və mədəni əlaqələri 

sayəsində təsir imkanlarını genişləndirir. Buna əsaslanaraq deyə bilərik ki, Türkiyənin 

Mərkəzi Asiya ilə bağlı regional siyasətinin əsas prioriteti yumşaq gücdür.  

Xüsusilə qeyd etmək lazımdır ki, Avrasiya regionunda son illərdə gedən 

geosiyasi proseslər Türkiyənin Mərkəzi Asiyada rolunun güclənməsini sürətləndirib. 

Belə ki, qlobal siyasi proseslərdə müşahidə edilən neqativ tendensiyalar və hərbi-

təhlükəsizlik mühitində yaranmış qeyri-müəyyənliklər Mərkəzi Asiya dövlətlərini 

ənənəvi hərbi-siyasi müttəfiqləri ilə münasibətlərdə qarşı tərəfin nə qədər etibarlı 

tərəfdaş olduğunu düşünməyə vadar edib. Nəticə etibarilə, region dövlətləri müdafiə 

və təhlükəsizlik istiqamətində əlaqələrini şaxələndirməyə məcbur olub. Belə şəraitdə 

Türkiyə ilə əlaqələrin inkişafı təbii zərurətdən doğan proses kimi meydana çıxır. Bu, 

xüsusilə hərbi və müdafiə sənayesi sahəsində özünü daha açıq şəkildə biruzə verir. 

Türkiyə ilə hərbi əməkdaşlığın gücləndirilməsi Qırğızıstanla münasibətlərdə xüsusilə 

önə çıxır. Təkcə ötən il “Anka”, “Akıncı” və “Aksunqur” pilotsuz təyyarələri bu ölkədə 

xidmətə başlayıb, həmçinin “iHTAR” anti-dronları da sifariş edilib. Türkiyə həmçinin 

məşhur “Bayraktar” TB2 pilotsuz uçan aparatını Qırğızıstan və Türkmənistana ixrac 

edib və Qazaxıstanla “Anka-S” pilotsuz təyyarələrinin istehsalı ilə bağlı razılığa gəlib. 

28 oktyabr 2023-cü il tarixində “Akıncı” və “Aksunqur” PUA-ları Qırğızıstanın sərhəd 

xidmətinin arsenalına daxil olub. Sadır Japarov sərhəd xidmətinin ən yeni “Akıncı” və 

“Aksunqur” pilotsuz uçan aparatlarının xidmətə daxil olduğu pilotsuz uçan aparat 

bazası ilə tanış olub. O, yeni silah və hərbi texnikaya tam yiyələnən hərbi qulluqçuların 

sərhəd təhlükəsizliyinin təmin edilməsində onlardan məqsədyönlü istifadə edəcəyinə 

əminliyini ifadə edib. Göründüyü kimi, Türkiyə “dron diplomatiyasını” təşviq etməklə 

sürətlə Mərkəzi Asiyada müdafiə sənayesi bazarında əsas oyunçuya çevrilib ki, bu da 

onun regionda iqtisadi və siyasi təsirini artırmasına birbaşa təsir edir.  

Türkiyənin son dövrlər Mərkəzi Asiyada iqtisadi baxımdan aktivləşdiyi də 

müşahidə edilməkdədir. Belə ki, türk sərmayədarları regionda ciddi aktivlik nümayiş 

etdirirlər. Avrasiya İnkişaf Bankının (AİB) hesabatına əsasən regionunun toplanmış 

birbaşa investisiyalarının strukturunda Türkiyənin payı 2017-ci ildəki 1,6 %-dən 2022-

ci ildə 5,1%-ə yüksəlib. Türk sərmayələrinin ən böyük həcmi istehsal və xammal 

sənayesinin payına düşür. Hesabatda qeyd edilir ki, Türkiyə ilə qarşılıqlı birbaşa 

investisiyaların orta illik artım tempi 13 faiz, Çinlə isə qarşılıqlı investisiyaların orta illik 

artım tempi cəmi 3,2 faizdir. 2016-cı illə müqayisədə Türkiyə ilə qarşılıqlı birbaşa xarici 

investisiyalar 2,3 dəfə artıb, layihələrin sayı 99-dan 172-yə yüksəlib. Bundan başqa, 

hazırda Qırğızıstanda türk kapitallı 300-dən çox şirkət fəaliyyət göstərir. İnvestorların 

maraq dairələri müxtəlifdir: ticarət və əyləncə mərkəzlərindən (Vefa Ticarət Mərkəzi, 

Bişkek Park, Sheraton Hotel, Beta Stores) bank sektoruna (Dəmir Bank) və mədən 

sənayesinə (Tereksay Mine və Eti Bakir) qədər. Türkiyə kapitallı ən böyük 

müəssisələrdən biri də Türkiyənin iri “Cengiz Holdinq”inə daxil olan və Cəlal-Abad 

rayonunda Terek, Terekkan və Perevalnoye kimi yataqların işlənilməsi ilə məşğul olan 

“Eti Bakir Tereksay” MMC-dir. 

Digər vacib məqam ondan ibarətdir ki, Türkiyə Mərkəzi Asiya ölkələri ilə 

əlaqələri son dövrlər institusionallaşdırır. Bu proses həm TDT çərçivəsində 

əməkdaşlıqda, həm də Türkiyənin Azərbaycanla birgə bir çox region ölkələri ilə həyata 

keçirdiyi “üçtərəfli” diplomatiya formatında baş verir. Eyni zamanda, Türkiyə Mərkəzi 

Asiya liderləri ilə demək olar ki, daimi əsasda görüşlər keçirir: sonuncu görüş ötən il 

noyabrda TDT-nin Astanada keçirilən sammitində baş tutub. Bu təşkilatın 11-ci 

sammiti cari ildə Bişkekdə keçiriləcək. Təkcə ötən il Sadır Japarov və Rəcəb Tayyib 

Ərdoğan ən azı dörd təkbətək görüş keçirib. H.Fidanın bu səfəri, R.T.Ərdoğanın 

nəzərdə tutulmuş səfəri, həmçinin daha əvvəl Türkiyə rəsmilərinin bölgəyə səfərləri 

zamanı bir nüans diqqətdən yayınmayıb: Türkiyə Qırğızıstana səfər edərkən, paralel 

olaraq Tacikistana da səfər etməyi unutmurlar. Bu da onu deməyə əsas verir ki, 

Türkiyənin regional diplomatiyası inkluziv xarakter daşıyır. Bu səfərlərin 

Qırğızıstandan başlaması isə, TDT üzvü olan bu ölkənin Türkiyə üçün xüsusi 

əhəmiyyətinin işarəsidir.  

 


